
Indrakshi Stotram

ઇન્દ્રાક્ષીસ્તોત્રમ્

શ્રીગણેશાય નમઃ ।
પૂર્વન્યાસઃ
અસ્ય શ્રી ઇન્દ્રાક્ષીસ્તોત્રમહામન્ત્રસ્ય,

શચીપુરન્દર ઋષિઃ, અનુષ્ટુપ્ છન્દઃ,
ઇન્દ્રાક્ષી દુર્ગા દેવતા, લક્ષ્મીર્બીજં ,
ભુવનેશ્વરીતિ શક્તિઃ, ભવાનીતિ કીલકમ્ ,
ઇન્દ્રાક્ષીપ્રસાદસિદ્ધ્યર્થે જપે વિનિયોગઃ ।
કરન્યાસઃ -
ૐ ઇન્દ્રાક્ષીત્યઙ્ગુષ્ઠાભ્યાં  નમઃ ।
ૐ મહાલક્ષ્મીતિ તર્જનીભ્યાં નમઃ ।
ૐ માહેશ્વરીતિ મધ્યમાભ્યાં નમઃ ।
ૐઅમ્બુજાક્ષીત્યનામિકાભ્યાં નમઃ ।
ૐ કાત્યાયનીતિ કનિષ્ઠિકાભ્યાં નમઃ ।
ૐ કૌમારીતિ કરતલકરપૃષ્ઠાભ્યાં નમઃ॥
અઙ્ગન્યાસઃ  -
ૐ ઇન્દ્રાક્ષીતિ હૃદયાય નમઃ ।
ૐ મહાલક્ષ્મીતિ શિરસે સ્વાહા ।
ૐ માહેશ્વરીતિ શિખાયૈ વષટ્ ।
ૐઅમ્બુજાક્ષીતિ કવચાય હુમ્ ।
ૐ કાત્યાયનીતિ નેત્રત્રયાય વૌષટ્ ।
ૐ કૌમારીતિ અસ્ત્રાય ફટ્ ।
ૐભૂર્ભુવઃ સ્વરોમ્ ઇતિ દિગ્બન્ધઃ॥
ધ્યાનમ્-
નેત્રાણાં દશભિશ્શતૈઃ પરિવૃતામત્યુગ્રચર્મામ્બરાં

હેમાભાં મહતીં  વિલમ્બિતશિખામામુક્તકેશાન્વિતામ્ ।

ઘણ્ટામણ્ડિત-પાદપદ્મયુગલાં નાગેન્દ્ર-કુમ્ભસ્તનીમ્
ઇન્દ્રાક્ષીં  પરિચિન્તયામિ મનસા કલ્પોક્તસિદ્ધિપ્રદામ્॥

ઇન્દ્રાક્ષીં  દ્વિભુજાં દેવીં  પીતવસ્ત્રદ્વયાન્વિતામ્ ।
વામહસ્તે વજ્રધરાં દક્ષિણેન વરપ્રદામ્॥
ઇન્દ્રાક્ષીં  સહસ્રયુવતીં  નાનાલઙ્કાર-ભૂષિતામ્ ।
પ્રસન્નવદનામ્ભોજામપ્સરોગણ-સેવિતામ્॥
દ્વિભુજાં સૌમ્યવદનાં પાશાઙ્કુશધરાં પરામ્ ।
ત્રૈલોક્યમોહિનીં  દેવીમિન્દ્રાક્ષીનામકીર્તિતામ્  ॥
પીતામ્બરાં વજ્રધરૈકહસ્તાં નાનાવિધાલઙ્કરણાં પ્રસન્નામ્ ।
ત્વામપ્સરસ્સેવિત-પાદપદ્મામિન્દ્રાક્ષિ વન્દે શિવધર્મપત્નીમ્॥
ઇન્દ્રાદિભિઃ સુરૈર્વન્દ્યાં વન્દે શઙ્કરવલ્લભામ્ ।
એવં ધ્યાત્વા મહાદેવીં  જપેત્ સર્વાર્થસિદ્ધયે॥
લં પૃથિવ્યાત્મને ગન્ધં સમર્પયામિ ।
હં આકાશાત્મને પુષ્પૈઃ પૂજયામિ ।
યં વાય્વાત્મને ધૂપમાઘ્રાપયામિ ।
રં અગ્ન્યાત્મને દીપં દર્શયામિ ।
વં અમૃતાત્મને અમૃતં મહાનૈવેદ્યં નિવેદયામિ ।
સં સર્વાત્મને સર્વોપચાર-પૂજાં સમર્પયામિ ।
વજ્રિણી પૂર્વતઃ પાતુ ચાગ્નેય્યાં પરમેશ્વરી ।
દણ્ડિની દક્ષિણે પાતુ નૈરૄત્યાં પાતુ ખડ્ગિની॥ ૧॥
પશ્ચિમે પાશધારી ચ ધ્વજસ્થા વાયુ-દિઙ્મુખે ।
કૌમોદકી તથોદીચ્યાં પાત્વૈશાન્યાં મહેશ્વરી॥ ૨॥
ઉર્ધ્વદેશે પદ્મિની મામધસ્તાત્ પાતુ વૈષ્ણવી ।
એવં દશ-દિશો રક્ષેત્ સર્વદા ભુવનેશ્વરી॥ ૩॥
ઇન્દ્ર ઉવાચ ।
ઇન્દ્રાક્ષી નામ સા દેવી દૈવતૈઃ સમુદાહૃતા ।
ગૌરી શાકમ્ભરી દેવી દુર્ગા નામ્નીતિ વિશ્રુતા॥ ૪॥
નિત્યાનન્દા નિરાહારા નિષ્કલાયૈ નમોઽસ્તુ તે ।
કાત્યાયની મહાદેવી ચન્દ્રઘણ્ટા મહાતપાઃ॥ ૫॥

સાવિત્રી સા ચ ગાયત્રી બ્રહ્માણી બ્રહ્મવાદિની ।
નારાયણી ભદ્રકાલી રુદ્રાણી કૃષ્ણપિઙ્ગલા ॥ ૬॥
અગ્નિજ્વાલા રૌદ્રમુખી કાલરાત્રિસ્તપસ્વિની ।
મેઘસ્શ્યામા સહસ્રાક્ષી વિકટાઙ્ગી  જડોદરી॥ ૭॥ (વિકારાઙ્ગી )

મહોદરી મુક્તકેશી ઘોરરૂપા મહાબલા ।
અજિતા ભદ્રદાનન્તા રોગહર્ત્રી શિવપ્રદા॥ ૮॥
શિવદૂતી કરાલી ચ પ્રત્યક્ષ-પરમેશ્વરી ।
ઇન્દ્રાણી ઇન્દ્રરૂપા ચ ઇન્દ્રશક્તિઃ પરાયણા॥ ૯॥
સદા સમ્મોહિની દેવી સુન્દરી ભુવનેશ્વરી ।
એકાક્ષરી પરબ્રહ્મસ્થૂલસૂક્ષ્મ-પ્રવર્ધિની  ॥ ૧૦॥
રક્ષાકરી રક્તદન્તા રક્તમાલ્યામ્બરા પરા ।
મહિષાસુર-હન્ત્રી ચ ચામુણ્ડા ખડ્ગધારિણી॥ ૧૧॥
વારાહી નારસિંહી   ચ ભીમા ભૈરવનાદિની ।
શ્રુતિઃ સ્મૃતિર્ધૃતિર્મેધા વિદ્યા લક્ષ્મીઃ સરસ્વતી॥ ૧૨॥
અનન્તા વિજયાપર્ણા માનસ્તોકાપરાજિતા ।
ભવાની પાર્વતી દુર્ગા હૈમવત્યમ્બિકા શિવા॥ ૧૩॥
શિવા ભવાની રુદ્રાણી શઙ્કરાર્ધ-શરીરિણી ।
ઐરાવતગજારૂઢા વજ્રહસ્તા વરપ્રદા॥ ૧૪॥
નિત્યા સકલ-કલ્યાણી સર્વૈશ્વર્ય-પ્રદાયિની ।
દાક્ષાયણી પદ્મહસ્તા ભારતી સર્વમઙ્ગલા ॥ ૧૫॥
કલ્યાણી જનની દુર્ગા સર્વદુર્ગવિનાશિની । (સર્વદુઃખવિનાશિની)
ઇન્દ્રાક્ષી સર્વભૂતેશી સર્વરૂપા મનોન્મની॥ ૧૬॥
મહિષમસ્તક-નૃત્ય-વિનોદન-સ્ફુટરણન્મણિ-નૂપુર-પાદુકા ।
જનન-રક્ષણ-મોક્ષવિધાયિની જયતુ શુમ્ભ-નિશુમ્ભ-નિષૂદિની॥ ૧૭॥
સર્વમઙ્ગલ -માઙ્ગલ્યે  શિવે સર્વાર્થ-સાધિકે ।
શરણ્યે ત્ર્યમ્બકે દેવિ નારાયણિ નમોઽસ્તુતે॥ ૧૮॥
ૐ હ્રીં   શ્રીં  ઇન્દ્રાક્ષ્યૈ નમઃ। ૐ નમો ભગવતિ, ઇન્દ્રાક્ષિ,

સર્વજન-સમ્મોહિનિ, કાલરાત્રિ, નારસિંહિ  , સર્વશત્રુસંહારિણિ ।
અનલે, અભયે, અજિતે, અપરાજિતે,
મહાસિંહવાહિનિ  , મહિષાસુરમર્દિનિ   ।
હન હન, મર્દય મર્દય, મારય મારય, શોષય
શોષય, દાહય દાહય, મહાગ્રહાન્ સંહર સંહર॥ ૧૯॥
યક્ષગ્રહ-રાક્ષસગ્રહ-સ્કન્ધગ્રહ-વિનાયકગ્રહ-બાલગ્રહ-કુમારગ્રહ-
ભૂતગ્રહ-પ્રેતગ્રહ-પિશાચગ્રહાદીન્ મર્દય મર્દય॥ ૨૦॥
ભૂતજ્વર-પ્રેતજ્વર-પિશાચજ્વરાન્ સંહર સંહર ।
ધૂમભૂતાન્ સન્દ્રાવય સન્દ્રાવય ।
શિરશ્શૂલ-કટિશૂલાઙ્ગશૂલ -પાર્શ્વશૂલ-
પાણ્ડુરોગાદીન્ સંહર સંહર॥ ૨૧॥
ય-ર-લ-વ-શ-ષ-સ-હ, સર્વગ્રહાન્ તાપય
તાપય, સંહર સંહર, છેદય છેદય
હ્રાં  હ્રીં   હ્રૂં  ફટ્ સ્વાહા॥ ૨૨॥
ગુહ્યાત્-ગુહ્ય-ગોપ્ત્રી ત્વં ગૃહાણાસ્મત્કૃતં જપમ્ ।
સિદ્ધિર્ભવતુ મે દેવિ ત્વત્પ્રસાદાન્મયિ સ્થિરા॥ ૨૩॥
ફલશ્રુતિઃ
નારાયણ ઉવાચ॥
એવં નામવરૈર્દેવી સ્તુતા શક્રેણ ધીમતા ।
આયુરારોગ્યમૈશ્વર્યમપમૃત્યુ-ભયાપહમ્॥ ૧॥
વરં પ્રાદાન્મહેન્દ્રાય દેવરાજ્યં ચ શાશ્વતમ્ ।
ઇન્દ્રસ્તોત્રમિદં પુણ્યં મહદૈશ્વર્ય-કારણમ્॥ ૨॥
ક્ષયાપસ્માર-કુષ્ઠાદિ-તાપજ્વર-નિવારણમ્ ।
ચોર-વ્યાઘ્ર-ભયારિષ્ઠ-વૈષ્ણવ-જ્વર-વારણમ્॥ ૩॥
માહેશ્વરમહામારી-સર્વજ્વર-નિવારણમ્ ।
શીત-પૈત્તક-વાતાદિ-સર્વરોગ-નિવારણમ્॥ ૪॥
શતમાવર્તયેદ્યસ્તુ મુચ્યતે વ્યાધિબન્ધનાત્ ।
આવર્તન-સહસ્રાત્તુ લભતે વાઞ્છિતં ફલમ્॥ ૫॥

રાજાનં ચ સમાપ્નોતિ ઇન્દ્રાક્ષીં  નાત્ર સંશય ।
નાભિમાત્રે જલે સ્થિત્વા સહસ્રપરિસંખ્યયા॥ ૬॥
જપેત્ સ્તોત્રમિદં મન્ત્રં વાચાસિદ્ધિર્ભવેદ્ધ્રુવમ્ ।
સાયં પ્રાતઃ પઠેન્નિત્યં ષણ્માસૈઃ સિદ્ધિરુચ્યતે॥ ૭॥
સંવત્સરમુપાશ્રિત્ય સર્વકામાર્થસિદ્ધયે ।
અનેન વિધિના ભક્ત્યા મન્ત્રસિદ્ધિઃ પ્રજાયતે॥ ૮॥
સન્તુષ્ટા ચ ભવેદ્દેવી પ્રત્યક્ષા સમ્પ્રજાયતે ।
અષ્ટમ્યાં ચ ચતુર્દશ્યામિદં સ્તોત્રં પઠેન્નરઃ॥ ૯॥
ધાવતસ્તસ્ય નશ્યન્તિ વિઘ્નસંખ્યા ન સંશયઃ ।
કારાગૃહે યદા બદ્ધો મધ્યરાત્રે તદા જપેત્॥ ૧૦॥
દિવસત્રયમાત્રેણ મુચ્યતે નાત્ર સંશયઃ ।
સકામો જપતે સ્તોત્રં મન્ત્રપૂજાવિચારતઃ॥ ૧૧॥
પઞ્ચાધિકૈર્દશાદિત્યૈરિયં સિદ્ધિસ્તુ જાયતે ।
રક્તપુષ્પૈ રક્તવસ્ત્રૈ રક્તચન્દનચર્ચિતૈઃ  ॥ ૧૨॥
ધૂપદીપૈશ્ચ નૈવેદ્યૈઃ પ્રસન્ના ભગવતી ભવેત્ ।
એવં સમ્પૂજ્ય ઇન્દ્રાક્ષીમિન્દ્રેણ પરમાત્મના॥ ૧૩॥
વરં લબ્ધં દિતેઃ પુત્રા ભગવત્યાઃ પ્રસાદતઃ ।
એતત્ સ્ત્રોત્રં મહાપુણ્યં જપ્યમાયુષ્યવર્ધનમ્॥ ૧૪॥
જ્વરાતિસાર-રોગાણામપમૃત્યોર્હરાય ચ ।
દ્વિજૈર્નિત્યમિદં  જપ્યં ભાગ્યારોગ્યમભીપ્સુભિઃ॥ ૧૫॥
॥ ઇતિ ઇન્દ્રાક્ષી-સ્તોત્રં સમ્પૂર્ણમ્॥

